
The Tay Hou satoe per satoe, hingga achirnja, berikoet bebrapa boedjang lelaki jang dateng memboeroe, semoeanja tinggal berdiri sabagi djoega anak-anakan dengen tida bisa berkoetik, salaennja marika poenja mata terboeka dengen besar, dari mana mengaloearken sorot jang mengoendjoek pengrasahan takoet dan heran. Sebab itoe tetamoe malem sama sekali tida bisa keliatan bagimana potongan moekanja dan romannja, katjoeali iapoenja sapasang mata jang laksana kilat menjamber. Iapoenja sakoedjoer badan memake pakean ringkes serba item, sedeng dari bagian kapala, moeka dan teroes sampe di lehernja, tertoetoep sama satoe toetoepan jang tjoema dilobang di bagian kadoea mata dan idoengnja.

„Oleh kerna iapoenja keadahan tida berbeda sebagi satoe setan atawa iblis, soeda membikin itoe orang-orang djadi begitoe katakoetan, teroetama meliat ia poenja gerakan jang begitoe sebat dan tjepet, hingga soeker dipertjaja bahoea ia ada satoe manoesia. Sasoedanja semoea orang kena ditiam dengen tida bisa bergerak, dengen sabar tapi tjepet, itoe tetamoe malem iris sabelah koepingnja marika itoe, serta potong djoega marika poenja koentjir dan ramboet hingga djadi goendoel seperti tales jang baroe dikoepas. Tjoema anehnja, orang-orang jang diiris koepingnja, semoea ada moerid-moeridnja The Tay Hou, sedeng boedjang-boedjang lelaki jang dateng ka sitoe, tjoema dipotong sadja marika poenja koentjir dan ramboet. Sahabisnja melakoeken itoe pakerdjahan, dengen sebat ia berlompat naek ka atas genteng dan linjap di antara kagelapan.

„Itoe oeroesan tida djadi abis di sitoe sadja, sebab pada waktoe orangnja The Tay Hou pergi bikin pengadoean pada tikoan, sabegitoe lekas itoe perkara darah dilaporken pada kapala kampoeng, kombali dalem

